
                                    ՆԵՐԱԾՈՒԹՅՈՒՆ 

 

    «Ոչ մի  այլ  միջոց  չի  կարող ավելի  լավ  և ավելի արդյունավետ  խրախուսել 

կրթությանը,   լուսավորությանը,   քան   գեղեցիկ    արվեստները՝     պոեզիան, 

երաժշտությունը  և  գեղանկարչությունը» 

                                                                                                                              Խ․ Աբովյանը։ 

  

Արվեստը    մարդկային  գործունեության  հատուկ ձև է,որն իրականությունն 

արտացոլում  է  գիտակցության մեջ՝   գեղարվեստական պատկերների, 

կերպարների  տեսքով:Ուսուցիչն  աշակերտներին պետք է ծանոթացնի  արվեստ  

հասկացողությանը: Արվեստը  դիտվում  է որպես   հոգևոր մշակույթ  անձի  

ձևավորման  ու զարգացման,աշխարհը  ճանաչելու, գեղեցիկը  ըմռնելու  

անգնահատելի  միջոց:  Ցույց  է տրվում  արվեստի կրթադաստիարակչական, 

իմացական , ճանաչողական  և  հաղորդակցական նշանակությունը: Ուսուցիչը  

պետք է օգտագործի արվեստի  բարերար ներգործության ուժը՝  սովորողների  

մարդկային  լավագույն  որակների, հույզերի  զգացմունքների  պատկերացումների  

ձևավորման  ու  զարգացման  գործընթացում: Սովորողի գեղագիտական 

զարգացմանը նպաստող ամենակարևոր հանգամանքներից մեկը 

երաժշտության միաձուլումն  է  արվեստի մյուս ճյուղերի՝  գրականության, 

կերպարվեստի, կինոյի,  թատրոնի հետ, որոնք ունեն շատ ընդհանրություններ։ Այն 

հնարավորություն  է  տալիս    երաժշտության մեջ  տեսնելու գունային կերպարներ, 

նկարի մեջ  լսելու հնչյունային  պատկերներ,  պոեզիայում զգալու երաժշտական 

հնչերանգներ: 

          Ըստ հույն փիլիսոփա Արիստոտելի, գրականությունը պատկերավոր կերպով  

արտացոլում է կյանքի դեպքերը   և ապրումները,  երաժշտությունն  ընդորինակում և 

արտահայտում է ապրումներ և բարոյական որակներ, պարարվեստը կյանքը 

պատկերում է  պլաստիկ շարժումներով հաղորդում մարդկանց հոգեկան վիճակներ 

և գործողություններ:/21-115/ 

Արիստոտելը     արվեստը     դիտում    էր     որպես    մայր   բնության ընդօրինակում: 

Ֆրանսիացի գրող երաժիշտ Ռոմեն Ռոլանը  գրել է ՙ Առանձին ավեստների 

սահմանները այնքան սահմանափակ ու բացարձակ չեն,ինչպես կարծում են որոշ  

տեսաբաններ:  Արվեստներն   ամեն վայրկյան վեր են ածվում մեկը մյուսին: 

Արվեստներց մեկն   իր շարունակությունն ու ավարտն է գտնում մեկ այլ 

արվեստում՚ /25-5/  

ԵՐԱԺՇՏՈՒԹՅՈՒՆԸ    ԵՎ    ԳՐԱԿԱՆՈՒԹՅՈՒՆԸ 

 

ՙԲանաստեղծը  միայն  մարմին  է  տալիս  իր  մտքերին ու զգացմունքներին և 

իր  ոգևորություններով  կենդանության  շունչ  է  տալիս  նրան, որ նա ապրի 

մշտապես, բայց  որ  նա  թռչի, դրա  համար նրան  թևեր են հարկավոր, իսկ թևեր 

առնել  նա  կարող է  միայն  էն  կախարդական աշխարհքում, որ կոչվում է 

երաժշտություն՚: 

                                                                               Հովհաննես   Թումանյան 

 

 

      Այս թեմայով  5-րդ  դասարանի  աշակերտներն  իմանում  են ,որ երաժշտությունը 

և  գրականությունը    շատ  մոտ  արվեստներ  են, խոսակցական   և  երաժշտական  

ՙ լեզուների ՚  զարգացման  օրինաչափությունները  շատ  նման  են  իրար:Դրանց 

մեջ  ընդհանրություններ    կան՝  ռիթմը , շեշտը,  կարճ   և   երկար  վանկերը՝   խոսքի 

մեջ,    տևողությունները   երաժշտության   մեջ , արագ   և  դանդաղ  տեմպերը, 

տեմբրը,  հնչերանգը  և այլն:  Մեկը՝   խոսքի,   մյուսը՝    հնչյունների    միջոցով 

անմիջականորեն   ներգործում    են   մարդու     հուզաշխարհի վրա: 

      Երաժշտության  և  գրականության  միասնության  արդյունքում  ստեղծվում  են  

նոր ժանրեր ՝   երգ, ռոմանս, օպերա , կանտատ ,  օրատորիա:  Այս  թեման  

ուսումնասիրելիս    աշակերտները    իմանում   են ,  որ   երգը  երաժշտության  և 

գրականության  միասնությունից   ստեղծված     ամենապարզ   մատչելի  տեսակն է,     

այն  մեղեդու  միջոցով    ընդգծում   է   գրական    տեքստերի 

արտահայտչականությունը: Գրական  տեքստն  իր  հերթին  նպաստում  է  մեղեդու 

էության  դրսևրմանը: Դրա  վառ  օրինակն  է ՙ Կաքավի երգը ՚,  որտեղ  խոսքերի   

հեղինակը   Հովհաննես   Թումանյանն  է, իսկ    երաժշտության  հեղինակը՝ 

Կոմիտասը: 

ԱՇՈՒՂԱԿԱՆ       ԵՐԳ 

 

   

ՍԱՅԱԹ -ՆՈՎԱ 

 

    Հայ իրականության մեջ աշուղական արվեստը տարածվել է 16-17-րդ դարերում 

Պարսկաստանի    հյուսիսում    և      Արևմտյան   Հայաստանում:  Սիրո, բնության, 

հայրենասիրական երգիծական և այլ թեմաներով աշուղական երգերը հաճախ 

առանձնանում   են   խոսքի    ինքնատիպությամբ  ու վարակիչ     հուզականությամբ: 

Աշուղ  են  կոչվում ժողովրդական  այն  ստեղծագործողները, որոնք  երգի  խոսքն ու 

երաժշտությունը հորինում են  հանպատրաստից, որևէ երաժշտական գործիքի 

նվագակցությամբ     (քամանչա, սազ, թառ և այլն): 

Աշուղական  երգը   հայ երաժշտական արվեստի ճյուղերից     է,   որի   

ամենամեծ    ներկայացուցիչներից   է    Սայաթ–Նովան: 

Սայաթ–Նովայի   իրական   անունն է Հարություն (Արութին) Սայադյան: Ծնվել 

է 1722 թվականին, հունիսի 14-ին, ուշ միջնադարի հայ բանաստեղծ-աշուղ, 

ժողովրդական - աշուղական նոր դպրոցի`   արևելյան   ձևի   հիմնադիր: Սայաթ-

Նովայի մանկությունը և պատանեկությունը անցել է Թիֆլիսում: Սայաթ-Նովան     

ծնվել   է`   Հալեպցի Կարապետի և    Հավլաբարցի   Սառայի   ընտանիքում:   Նա   

աշակերտել  է  աշուղ Դոստիին   և   ստացել է Սայաթ-Նովա պատվանունը:  

       Երգն  ու  երաժշտությունը   նրան հմայել են դեռ  փոքրուց, գուցե   և՜ հոր,  և՜  մոր 

ազդեցությամբ: Երկար  տարիներ  շրջել  է  Մերձավոր Արևելքում, եղել 

Պարսկաստանում, Հնդկաստանում ուխտի է գնացել հայ աշուղների հովանավոր 

Մշո Սուրբ Կարապետի վանքը` Տարոն, մինչև որ ձեռք է բերել համընդհանուր 

ճանաչում: Վրաց Հերակլ թագավորը նրան հրավիրում է արքունիք  և Հարությունը 

դառնում է պալատական երգիչ: Հետագայում նա ձեռնադրվում է քահանա` Տեր-

Ստեփանոս անունով և ծուխ ստանում Կախեթի Կախ ավանում, և ըստ տարածված 

կարծիքի աշուղը արքունիքից վտարվում է Աննայի հանդեպ տածած սիրո 

պատճառով: Հայտնի է  հետևյալ պատմությունը:  Այդ   սիրավեպից    Աննային   

հեռու   պահելու նպատակով` նրան ամուսնացնում են մի իշխանի հետ: Շուտով 

սկսվում են պալատական ինտրիգներ, աշուղի չարակամները նրա սերը սկսում են 

օգտագործել իր դեմ : Այս ամենը հանգեցնում է նրան, որ  1752թ.-ի մարտին Սայաթ -

Նովան վտարվում է արքունիքից: Մեկ  տարի անց կրկին   արքունիք 

վերադառնալու  նպատակով  Սայաթ-Նովան  Հերակլին  է  ուղղում   <<Դուն էն    

գկլխեն իմաստուն  իս >>   հայտնի   բանաստեղծությունը   և  1754թ.ին   նա   

վերադառնում  է արքունիք : Սայաթ-Նովան ամուսնանում է Մարմար անունով 

լոռեցի   մի կնոջ հետ և ունենում   4   զավակ` Մելիքսեթ, Օհան, Սառա, Մարիամ :       

Սայաթ   –  Նովայի  կյանքը ավելի քան   150  տարի  եղել  է գրականագետների,   

լեզվաբանների, պատմաբանների և  փիլիսոփաների    բանավեճերի   առարկան:   

Նրա    կյանքի բազմաթիվ կարևոր հանգամանքներ և մանրամասներ մինչև օրս էլ 

ամբողջությամբ չեն ուսումնասիրվել: Նրա մասին  տեղեկությունների    հիմնական  

աղբյուրներից են հենց իր գրած բանաստեղծությունները: Մեզ է հասել Սայաթ-

Նովայի ավելի քան 230 խաղ  , որոնք ամփոփված են իր  սեփական ձեռքով գրած, 

որդու` Օհանի կազմած  ու արտագրած  և վրաց թագավորի  գրագիր  Պենդելենց   

Հովանեի  վավերացրած դավթարներում, բանահյուսական  զանազան   

ժողովածուներում   կամ մնացել են ժողովրդի հիշողության   մեջ   և աստիճանաբար 

գրի առնվել  ու   հրապարակվել: Սայաթ–Նովայի խաղերում եղած 

ծածկագրությունների վերլուծությունների հիմա: Երգչի առաջին կենսագիր Գևորգ 

Ախվերդյանն առաջարկել է նրա ծննդյան 1712 թվականն ,որը հետագայում 

վիճարկվել է: Մորուս Հասրաթյանը 1942 թվականին Սայաթ-Նովայի  խաղերից   

մեկի   վերլուծության   հիման վրա պնդել է , թե աշուղի ծննդյան տարեթիվը 1717-ն է: 

Սայաթ-Նովայի ծննդյան թվականի հարցը առանձին համակողմանի քննարկության է 

ենթարկել Պարույր Սևակը` առկա փաստերի ուսումնասիրությամբ եզրակացնելով, 

որ նա  ծնվել է 1722 թվականին:  

Սայաթ-Նովայի ուսումնասիրության գործում որոշակի դեր են խաղացել 

Հարավային  Կովկասի հայ աշուղների և ուշ միջնադարի հայ տաղերգուների 

հատկապես  հանդիպում  են  աշուղական բազմապիսի ու բարդ չափերով հորինված 

գործեր`թեջնիսներ  կամ բառախաղեր, ղազալիներ կամ գազելներ, բեյթ եւ 

դուբեյթներ, այբբենականներ: Սայաթ-Նովան նվագել է քամանչա և չոնգուր:  Երբ 

1795 թվականի սեպտեմբերին` Աղա –մահմեդ Խանի զորքերը մոտենում են  

Վրաստանին, նա իր զավակներին շտապ ուղարկում է Մոզդոկ, իսկ ինքը մնալով 

Թիֆլիսում   կնքում է իր մահկանացուն և թաղվում է Թիֆլիսի Սուրբ Գևորգ եկեղեցու 

գլխավոր մուտքի   մոտ` բակում: Այդ ժամանակ Սայաթ-Նովան  80-82  տարեկան 

ծերունի  էր և հազիվ   թե զենք   բռներ ու կռվեր  պարսից   զորքերի դեմ: Մեծ 

բանաստեղծի  մոռացված  ստեղծագործություններին  հարություն  տվողը և 

Սայաթնովագիտության  հիմնադիրը   եղել  է  հայագետ Գ Ախվերդյանը:  

Երևանում կանգնեցվել են << Սայաթ-Նովայի>> աղբյուր-հուշարձանը (1963թ.) և 

կիսանդրին (2009թ.): 1963թվականին խաղաղության համաշխարհային խորհրդի 

որոշմամբ  նշվել է Սայաթ-Նովայի 250-ամյակը , իսկ 1976 թվականին նրա  անունով 

կոչվել  է  խառնարան  Փայլածու (Մերկուրի ) մոլորակի վրա: 

1960 թվականին ռեժիսոր Կիմ Արզումանյանը նկարահանել է սև-սպիտակ Սայաթ-

Նովա  ֆիլմը, որը պատմում է Սայաթ-Նովայի կյանքի և սիրո պատմությունը: 1963    

1969 թվականին կոմպոզիտոր Ալեքսանդր Հարությունյանը ստեղծել է <<Սայաթ-

Նովա>> օպերան և նույն թվականին բեմադրվել է Երևանի օպերայի և բալետի 

պետական  ակադեմիական   թատրոնում:   Սայաթ-Նովայի անունով  կան գյուղեր, 

դպրոցներ, փողոցներ,  արվեստի խմբեր : 

 

<<Սայաթ-Նովան մինչև հիմա կախարդել է ինձ և չեմ կարող 

ելնել երևակայական դյութանքից >>: 

                                                                                      Ավետիք Իսահակյան 

 

-  << … Մեր վիթխարի Սայաթ-Նովան հոյակապ սիրահար է, բռնված ու բռնկված 

սիրո հրդեհով, ույսի տակ էլ նկատվում է աշխարհքն ու իրերը, զգում է, որ էրվում, 

վերջանում է  ինքը, բայց մնում է արի ու բարի, անչար ու անաչառ, վեհ ու վսեմ, 

որպես աշխարհքի ու    մարդու մեծ բարեկամը >>: 

                                                                                        Հովհաննես   Թումանյան 

 

<<Սայաթ-Նովան այնպես ստեղծագործեց, որ մտավ երեք ժողովրդի գրականության 

մեջ: Ոչ թե գրականության պատմության, այլ գրականության մեջ` կենդանի և ապրող, 

կարդացվող ու երգվող, միշտ ճարվող, բայց միշտ փնտրվող գրականության մեջ: 

Մտավ իբրև աղ: Այսքանով էլ Սայաթ-Նովան անհատ չէ, թեկուզ և մեծ անհատ, այլև 

ժամանակ լցնող   շունչ է, տարածություն լցնող օդ, և այդպիսին մնում է մինչև`200 

տարի հետո էլ>>: 

                                                                                                   Պարույր   Սևակ 

Աշակերտները  ուսումնասիրում  են  Սայաթ –Նովայի  կյանքը, ունկնդրում  նրա 

երգերը  և սովորում են ,,Քամանչա,, երգը: 

                                                             ՕՊԵՐԱ 

   

     Անցնելով    Երաժշտությունը    և   գրականությունը   թեման,     5-րդ դասարանի 

աշակերտները   իմանում   են ,որ   օպերան   նույն պես  այդ երկու  արվեստների  

միասնության  արդյունքում  է ծնվում,բարդ ժանր ,որի կայացմանը մասնակցում են   

նաև  մյուս  արվեստի   ճյուղերը՝   կերպարվեստը ,  թատրոնը,  պարարվեստը : 

       Օպերան ծնունդ  է  առել  17-րդ  դարում  Իտալիայում,  որը  հայտնի  էր  երգ  ու  

նվագով   համեմված  ժողովրդական  թատերական  ներկայացումներով: 

 Օպերայի  հեռավոր  նախորդը  համարվում  է  հին    հունական    ողբերգությունը,  

որտեղ    երկխոսություններին      հետևում  էին  մեներգերն  ու   խմբերգերը և  

ավլոսի  կեֆիրայի  ուղեկցությամբ  երգեցիկ  ընթերցանությունը:Էսքիլեսը,  Սոփոկ-

լեսը   և  Եվրիպիդեսը  եղել  են  ոչ  միայն   պոետներ  ,  այլև  երաժիշտներ  : Սակայն   

Վերածննդի  դարաշրջանի   գիտնականներին   նրանց  ստեղծագործությունները  

հասել  են   միայն  տեքստերի  տեսքով,  բացառությամբ   Եվրիպիդեսի   ՙՕրեստես՚ 

և Իփիգենյան  Ավլիսում   ողբերգությունների  ,     որոնցից      պահպանվել     են   

երաժշտական  ուղեկցության  փոքր  նմուշներ : 

     Երաժշտական  բարդ  միահյուսվածքով     և  խոսքի        տեսանկյունից  

ՙբարբարոսական  պոլիֆոնիային խմբակցության  անդամները   հակադրեցին    

հունական  մոնոդիան  ,որը  պատկերում  էին   որպես  միաձայն  երգեցողության   

ներդաշնակ  ուղեկցությամբ    Ոչ  թե   երգեցողություն  ուղիղ  իմաստով  ,  այլ 

երաժշտական դեկլամացիա ,  որում  մեղեդային  պտույտները, տեմպը ,  ռիթմը,  

պետք  է  ամբողջովին   ենթարկվեն   պոետիկ  տեքստին   և    ուժեղացնեն   

էմոցիոնալ   աղդեցությունը: 

    Վերածննդի  ժամանակաշրջանում  երաժշտության  և  դրամայի   համադրման 

փորձեր  էին  արվում  մադրիգալային   և  պալատական  թատրոնի   մի  քանի  

ժանրերում ՝ ինտերմեդիաներում  և   պաստորալներում  :Իտալական  միստերիան  

օրինակ  ծառայեց   պաստորալային   երաժշտական  դրամայի  

համար:Միստերիաներից  սկիզբ  առավ   դրամատիկական  թատրոնը ,որը   կարևոր  

դեր  խաղաց   օպերայի  կայացման  գործում: 

   Առաջին  գերմանական  օպերան  համարվում  է  Հենիխ Շյուցի  ՙԴափնեն՚ գրված 

Ռինուչինիի   լիբրետոյի   գերմաներեն  թարգմանության  վրա  և բեմադրված 

Տորգաույում  1627թ: 

Ավստրիա    օպերան   ներմուծվեց   50-ական  թվականներին՝  Անտոնիո  Չեստինի  

ՙՕրոնտեա՚    օպերան՝   գրված     1649    թվականին,    որը   դարձավ   ժամանակի  

ամենահայտնի  օպերաներից  մեկը:  

    1868  թվականին  Կ.Պոլսում  Տիգրան  Չուխաճյան  ստեղծեց     հայկական  

ազգային   առաջին  ՙԱրշակ  Բ՚ օպերան: Օպերային ժանրի նկատմամբ  մեծ  

հետաքրքրություն  է  ցուցաբերել   Կոմիտասը:  Նրա  ՙՎարդան՚,  ՙ,Սասնա  ծռեր՚, 

ՙՔաղաքավարության  վնասները՚, ՙԱնուշ՚ օպերաներ  ստեղծելու   

մտահղացումները և  պահպանված  ուրվագրումները վկայում  են   հայկական  

գեղջկական  մելոսի  և  խոսակցական  ելևէջների   վրա  հիմնված  ռեալիստական  

օպերաներ  ստեղծելու  ձգտման  մասին: 

    Հայկական  օպերայի  պատմության  մեջ  կարևոր   տեղ  է  գրավում    Ա. 

Սպենդիարյանի   ,,Ալմաստը՚:  1933 թվականի  հունվարի  20-ին  Սպենդիարյանի  

ՙԱլմաստի՚ օպերայի    բեմադրությամբ  բացվեց  Հայաստանի պատմության  մեջ  

առաջին   օպերային  թատրոնը՝ Սպենդիարյանի  անվան  օպերայի  և  բալետի  

ազգային  թատրոնը,որի  առաջնահերթ  խնդիրներից  մեկը   ազգային  խաղացանկ  

ստեղծելն  էր:  1935  թվակականին  բեմադրվեց  Արմեն  Տիգրանյանի  և  Հովհաննես  

Թումանյանի    ՙԱնուշը՚,որը առաջին  անգամ  բեմադրվել  էր  Գյումրիում: 

Այդ ժամանակաշրջանում   թատրոնի  բեմում   բեմադրվեցին  հայկական  

կոմիկական   օպերաներ  հ. Ստեփանյանի  ՙ  Քաջ  Նազարը՚, /1935թ/,Ա. 

Այվազյանի ՙԹափառնիկոսը՚  /1938թ/: 

                                                  ՌՈՄԱՆՍ 

 

Աշակերտները  իմանում են,  որ երաժշտության  և գրականության  

միասնության  արդյունք է  նաև ռոմանսը: Ռոմանսը   երգ   է, որտեղ ավելի  խորն են 

արտահայտվում  մարդկային հոգևիճակը,  զգացմունքները և հույզերը: Ռոմանսը 

պարտադիր ունենում է նվագակցություն,  իսկ երգը կամ խմբերգը կարող են 

կատարվել նաև ակապելլա  այսինքն առանց  նվագակցության: 

Ի տարբերություն երգի , ռոմանսի  երաժշտությունը  բանաստեղծության  

ընդհանուր  տրամադրության  արտահայտումից բացի,  հետևում է տեքստի 

մանրամասներին, բացահայտում հույզերի  նրբին փոփոխումները, նվագակցության 

դերը:Աշակերտները իմանում են,որ ռոմանսը ծագել է18-րդ դարում Իսպանիայում և 

այդպես է կոչվել,որովհետև երգվել է իսպաներեն/ռոմաներեն/ : 

Հայաստանում ռոմանսներ են են գրել  շատ կոմպոզիտորներ,սակայն հայկական 

ռոմանսի հիմնադիրը Ռոմանոս Մելիքյանն է:Աշակերտները ունկնդրում են Ռոմանոս 

Մելիքյանի ՙ Վարդը ՚ ռոմանսը,  որի  տեքստի հեղինակը գերմանացի բանաստեղծ 

Գյոթեն է,  իսկ   գերմաներենից   թարգմանել է Հովհաննես Թումանյանը: 

 

                                                          ԿԱՆՏԱՏ 

 

     Աշակերտները իմանում են, որ կանտատը նույնպես երաժշտության և 

գրականության միասնությունից  ստեղծված  խմբերգային  բարդ  ժանր է: 

Կանտատը իտալերեն բառ է, նշանակում է երգել:Կանտատի երաժշտությունը 

նույնպես գրվում է գրական տեքստի հիման վրա : 

Այն սկզբնավորվել է Իտալիայում,  17-րդ դարի  առաջին 

կեսին:Արևմտաեվրոպական  երաժշտության մեջ բարձրարժեք կանտատ են 

ստեղծել Ա. Ստրադելան, Ա. Սկառլատին,Յոհան Սեբաստիան Բախը,Վոլֆգանգ 

Ամադեուս  Մոցարտը,  Լյուդվիգ  վան Բեթհովենը,  Շուբերտը   և այլոք  : 

      Կանտատը  հայ պրոֆեսիոնալ երաժշտության ինքնատիպ ժանրերից է: 

 Շատ ճանաչված են   Եկմալյանի,  Ա. Սպենդիարյանի,  Ա. Տիգրանյանի    Հ. 

Ստեփանյանի Է. Միրզոյանի կանտատները: Համընդհանուր ճանաչում է  գտել 

էդգար Հովհաննիսյանի, ՙՀայրենիք՚ կանտատը:Աշակերտները ունկնդրում են 

ՙՀայրենիք  կանտատը՚  և ծանոթանում , վեևլուծում են կանտատի 5 մասերը՝ 

գրված երգչախմբի, մեներգիչների և սիմֆոնիկ նվագախմբի համար: Այստեղ 

գովերգվում   է   հայրենի   բնության գեղեցկությունը:    

ԵՐԱԺՇՏՈՒԹՅՈՒՆԸ  ԵՎ    ՊԱՐԱՐՎԵՍՏԸ 

  

Երաժշտությունն  ու  պարը  մարդկության  ստեղծագործական  ամենամեծ  

ազդակներից  են:  Երաժշտությունը  հաճույք  է  մտքի, սրտի  և  հոգու  համար:  

Պարը  իր  էությամբ  առաջին  հերթին  գործողություն  է , հետևաբար  երաժշտության  

ներքո  պարելը  որոշակի  գործողություն  է,  որը  հաճելի  է  դիտել  և  հեշտ  է  

ընկալել: Աշակերտներն  իմանում  են  երաժշտության  և  պարարվեստի  ներքին  

կապերի  և  ընդհանրությունների  մասին՝ այն  որ  այդ   երկու  արվեստները  

լրացնում  են  միմյանց,  որ  դրանք  ՙազգակից՚  արվեստներ  են, քանի  որ  ծնվել  և  

սնվում  են  միևնուն  արմատից՝  ռիթմից,  որն  անմիջական  կապի  մեջ  է  մարդու  

ռիթմական  զգացողությունների  հետ  և  կողմնորոշիչ  դեր  է կարարում  նրա  

շարժումային   գործողությունը  կարգավորելու  գործընթացում: 

Հայ  գեղջուկը  զգացմունքներն  արտահայտում  է  պարերգերի   միջոցով,  

՝կատարելով   դրանց  բնույթին   և  բովանդակությանը   համապատասխան ձեռքերի, 

մարմնի  շարժումներ՚/1-52/: Զարգացնելով պարի և երաժշտության կապը՝մարդը 

ստեղծել է   բալետ,    թատերականացված  բեմական  ժանրեր,  որոնք   պարային 

շարժման միջոցով արտահայտում են  մարդկային տարբեր  տրամադրություններ,  

զգացմունքներ և  հույզեր: 

Կոմիտասն  իր  ուսւոմնասիրություններում      հատուկ     ուշադրություն է  

դարձրել     պարին,  նրա  դաստիարակչական     նշանակությանը,    շարժումների  

առանձնահատկություններին: 

Պարային    շարժումները    կապված  են    նաև  տվյալ  ազգի  բնակատեղիի,  

աշխարհագրական  դիրքի, բնակլիմայական  պայմանների  հետ:  Հարթավայրային  

շրջաններում  պարային  շարժումները  կարծես  ավելի  լայն  ու  տարածական  են, 

իսկ  լեռնային  շրջանների  պարերն  ավելի  զուսպ  են  ու  հավաք: 

   Կոմիտասն  ասել  է  ՙ Երգեցողությունն   ու    պարը   առույգացնում   ու  

մարզում  են  երեխայի  մարմինը, նպաստում  նրա  բանականոն  զարգացման՚: 

Արդյունավետ  կլինի  ունկնդրել  Կոմիտասի  ՙԵրանգի՚  պարը       և   նորվեգացի  

կոմպոզիտոր  Էդվարդ  Գրիգի  ՙԱնիտրայի  պարը՚: 

ԺՈՂՈՎՐԴԱԿԱՆ    ՊԱՐ 

       

 Հայկական   ժողովրդական  պարը  սկիզբ  է  առել դեռևս  նախաքրստոնեկան  

ժամանակաշրջանում՝  Հայկական լեռնաշխարհի  տարածքում: Այն    առաջացման  

պահից  իսկ  արտահայտել  է  ժողովրդի  կենցաղը,   մտածողությունն     ու   վերա-

բերմունքը  կյանքի  և  բնության  հանդեպ:  

 Հայկական  ավանդութների  և  հատկապես  պարի  մասին առաջինը  խոսել  է  

Պլուտարքոսը:  Նա  վկայում  էր, որ  մ.թ.ա.  1-ին  դարում  հայերը  ամֆիթատրոն  են  

կառուցել՝  կատարելով    բեմական   ներկայացումներ  և  պարեր:    Այդ     ժամանակ  

պարողները  բաժանվել     են     ըստ     սեռի  և    տարիքի   և   հանդես   էին   գալիս  

առանձին: Ամեն     ինչ   կախված    էր    տոնից,    ծեսից     կամ         պաշտամունքի 

առարկայից:  

 Հայկական     պարերի   ուսումնասիրության     առանցքային     ուղղությունն  է  

հանդերձանքը՝  տարազը: Այն  բացի  մարդկանց  կենցաղի    բաղադրիչ     լինելուց  

հանդիսանում  է  նաև  ազգային  պարի  կարևոր  բաղադրիչը: Տարազն  առանձին  

մշակույթ  է, որը  պարի  ժամանակ մեծ  նշանակություն  է  ունեցել:  

 1990-ական     թվականներից     սկսվել     է  հայակական      ժողովրդական  

պարարվեստի    զարգացման  նոր  փուլը, ստեղծվել  են  բազմաթիվ  պարախմբեր,  

անսամբլներ,   որոնք     ժողովրդական     պարը  լրացրել    են     դասական        և   

խորեոգրաֆիկ    ոճերի    տարրերով՝     սկզբնավորելով      նոր        ուղղություն  

ժողովրդական        պարարվեստում:    Յուրաքանչյուր  ժողովուրդ  ստեղծելով  իր  

ժողովրդական     պարերն  ու  ժամանակի  ընթացքում     փոխանցելով      դրանք  

ենթարկել  է  որոշակի  փոփոխությունների,    սակայն       պահպանվել  են    

հայկական  մշակույթին  բնորոշ  երաժշտական   և  արտահայտչական  տարրերը, 

որոնք       միանգամայն      տարբերվում     են      այլ       ժողովուրդների  աղգային  

պարատեսակներից:   Բոլոր  ժամանակներում  պարերը  կապված  են  եղել  ծեսերի,  

ավանդույթների,   կենցաղի     հետ:   Շարժման  միջոցով  ցույց    են  տվել  խմոր  

հունցելը,  սանդ  ծեծելը , թել  մանելը  և  այլ: ,ՙՊարն  արտահյտում  է  յուրաքանչյուր  

ազգի  բնորոշ  գծերը      մանավանդ      բարքն  ու  քաղաքակրթության   աստիճանը, 

որովհետև  թեպետ  մարդը  պարում  է  ազատ  կամքով, բայց  մարմի     տարբեր  

շարժումներն  ակամա  մատնում  են  ներքինը՚ ( 1-51):      Այսինքն    ձեռքերի   և   

մատների,   գլխի  և  իրանի  շարժումներով      կարելի  է  որոշել պարի  ազգային  

պատկանելիությունը: 

                                          ԴԱՍԱԿԱՆ     ՊԱՐ 

 

 Բալետը  լինում  է կլասիկ , ռոմանտիկ  և  ժամանակակից:      Բալետը  

առաջացել  է  Իտալիայում՝ Վերածննդի  դարաշրջանում:  Զուգահեռ  զարգացել  է  

Ֆրանսիայում  և  տարածվել  ամբողջ  աշխարհում: Բալետը  թատերականացված  

ներկայացում  է, որտեղ  դերակատարները  պարողներն  են: Այստեղ  միաժամանակ  

հանդես  են  գալիս   արվեստի  մի  քանի  ճյուղեր՝ գրականություն, երաժշտություն, 

պարարվեստ,   կերպարվեստ,   թատերական  արվեստ,   մնջախաղ, դիմախաղ:Այն  

արվեստի  ինքնուրույն  ձև  է  դարձել  ֆրանսիացի  բալետմեյստեր  Ժ. Ժ. Նովերի  

կատարած  ռեֆորմների   շնորհիվ: Նա  ստեղծեց  ներկայացումներ, որոնցում  

բովանդակությունը  բացահայտվում  է դրամատիկապես  արտահայտիչ, ճկուն  

կերպարների  միջոցով, հաստատեց  երաժշտության  դերասանական  դերը՝ որպես  

պարողի  շարժումները  և  գործողությունները  որոշող  ծրագիր: 18-րդ  դարի  30-

ականներին  բալետ    պարող  Կամարգոն    կարճացնում    է    շրջազգետը     և  

հրաժարվում    կրունկով  կոշիկներից:    Այսպիսով  բալետի  զգեստը  դառնում  է  

ավելի    թեթև    ու    ազատ,    ինչը      խթանում  է    պարի    տեխնիկայի     բուռն   

զարգացմանը: Պարն  ավելի  օդային  դարձնելու  համար  պարուհիները  փորձում  

էին  կանգնել  մատների  ծայրերին, որի  հետևանքով  առաջացավ  պուանտան: 

Առաջինն,    ով  օգտագործում  է  պուանտաներ՝ որպես  արտահայտիչ  միջոց, 

Մարիա  Թալյոնին էր: 

 Բալետի  դրամատիկացումը  պահանջում  էր  բալետային  երաժշտության  

զարգացում ,  և  արդեն  Բեթհովենը  իր  ՙ Պրոմեթևսի  ստեղծագործությունները՚  

բալետում  (1801) դրա  սինֆոնիկացման   առաջին  փորձն  արեց: Ռոմանտիկական  

ուղղությունը  հաստատվում  է  Ադանի  ՙ Ժեզել ՚, (1841)  և  ՙ Կորսարե ՚ (1856)  

բալետներում: 

 Հայկական  արաջին դասական  բալետը  գրել  է  Արամ  Խաչատրյանը:  Այն  

կոչվել   է  ՙ  Երջանկություն  ՚    և    բեմադրվել  է  1939    թվականին՝    Գյումրիում : 

Հետագայում  բեմադրվել  է  նորովի՝  ՙ Գայանե ՚  անվամբ: Այստեղ  կոմպոզիտորն  

օգտագործել  է   հայկական  ժողովրդական  պարային  ռիթմեր  և  հնչերանգներ: 

ԵՐԱԺՇՏՈՒԹՅՈՒՆԸ  ԵՎ  ԿԵՐՊԱՐՎԵՍՏԸ 

 

 

 Երգի  խոսքերը  մեր  մտքում, երևակայության  մեջ  արթնացնում  են  որոշակի  

կերպարներ,  բնության  պատկերներ,  իսկ  երաժշտությունն    ավելի   արտահայտիչ  

է  դարձնում  այդ  պատկերներն  ու  կերպարները: 

 Առանց    գրական    տեքստի՝  երաժշտությունը    մեր    երևակայության    մեջ  

առաջացնում  է  որոշակի  զգայական  պատկերներ: Օրինակ՝  ունկնդրելով    Արամ  

Խաչատրյանի   ՙ Ջութակի  կոնցերտը ՚ ՝  հաղորդակից    ենք  դառնում   հեղինակի  

զգացմունքներին,    ապրումներին  և  տրամադրությանը:   Այն   նվիրվել    է   

աշխարհահռչակ     ջութակահար  Դավիթ     Օյստրախին: 

 Մեկ  այլ  վառ  օրինակ  է  17-րդ  դարի  իտալացի  գեղանկարիչ  Կարավաջոյի  

ՙ  Վինահարը ՚  կտավը:  Կտավին  նայելու    դեպքում    անհնար       է     մտքում  

չպատկերացնել  երաժշտություն: Նկարը  որևէ  երաժշտություն  չի  հնչեցնում, բայց  

պատկերված   նվագարանը  և  ոգեշնչված   նվագողը    երաժշտություն    հնչեցնելու  

պատրանք  են  առաջացնում: Հենց  սա  էլ  անվանում     են    նկարը     ՙ լսելու ՚  

զգացողություն:  

 Ստեղծագործելու     ժամանակ     նկարիչները    ունկնդրում    են       որևէ  

երաժշտություն,    որը     ոգեշնչում  է  նրանց: Ուստի  կարող  ենք  ասել,  որ  ամեն  

կտավ  ունի  իր  երաժշտությունը  և   ամեն    երաժշտություն    ուի    իր    նկարը:  

 Երաժշտության  ու    կերպարվեստի   մեջ     կապեր      ստեղծելով՝    ավելի ենք 

զարգացնում        աշակերտների      երաժշտալսողական   և      գունատեսողական  

պատկերացումները,  ստեղծագործական    երևակայությունը,    գեղարվեստական    

ճաշակն   ու   կյանքի     նրբերանգները   ավելի  լավ      զգալու  և      հասկանալու  

կարողությունը: 

 Մ.  Սարյանն ասել  է  ՙ Աշխատանքի  ժամանակ  ես  միշտ երգում  եմ՝ երբեմն  

հենց  այնպես  ինչ-որ  բան, իսկ  ժամանակ  առ  ժամանակ՝    ժողովրդական    երգ  

կամ    օպերայի     արիա:   Երգելն  օգնում  է, ստեղծում    ներքին    կենտրոնացում, 

հատուկ  տրամադրություն, ռիթմ: Սա, իհարկե,  շատ  անհատական  է, բայց  այսպես  

է  լինում  համարյա  միշտ: Չէ՛, հնարավոր  չէ  ապրել   առանց  երաժշտության ՚: 

ԵՐԱԺՇՏՈՒԹՅՈՒՆԸ  ԿԻՆՈՅՈՒՄ  ԵՎ  ԹԱՏՐՈՆՈՒՄ 

 

Այս թեմային ծանոթանալով  ՝  աշակերտներն իմանում են ,որ թատրոնն  ու կինոն  

բոլոր  արվեստների  միասնության  և խմբային  ստեղծագործության   արդյունք  են : 

Այս թեման անցնելիս  ուսուցիչը  պետք  է  կարողանա  աշակերտների մեջ  սեր  և  

հետաքրքրություն  առաջացնել     դեպի կինոն և  թատրոնը:Աշակերտները  պետք  է   

արվեստի  այդ  երկու  տեսակների  և  կյանքի  միջև  տեսնեն  սերտ  կապ: 

 Թատրոնում    առաջնային    է    խոսքը,  իսկ    երաժշտությունն    օգնում     է  

ռեժիսորին  իրականացնել  իր  մտահազացումները:   Երաժշտությունը   թատրոն  է  

մտել  մ.թ.ա.  5-րդ  դարում: Երաժշտությունն իր  ազդեցությունն   է  թողնում   նաև  

հանդիսատեսի  վրա՝  առաջացնում  հուզական  վերաբերմունք  բեմում  կատարվող  

գործողությունների  նկատմամբ: 

 1961 թվականին  Սունդուկյանի  անվան  թատրոնում  բեմադրվեց  հայտնի  

գրող  Վիլյամ    Սարոյանի    ՙ Իմ  սիրտը    լեռներում  է ՚  պիեսը:     Բեմադրության  

ռեժիսորը    Վարդան   Աճեմյանն      էր,   իսկ  երաժշտության     հեղինակը     Առնո  

Բաբաջանյանը: 

 Երաշժտության  դերը  կինոյում  շատ  մեծ  է: Դրա  ազդեցությունն ակնհայտ  է  

կինոյում: Դեռ  համր  կինոյի  ժամանակներում  շարժվող  պատկերներն  ուղեկցվել  

են  երաշժտությամբ: 

 Հայաստանում  առաջին  համր  կինոնանկարը  ստեղծվել  է  1925  թվականին՝ 

Ալեքսանդր  Շիրվանզադեի  ՙ Նամուս ՚ վեպի  հիման  վրա:   Մեր    օրերում   կինոն  

անհնար    է    պատկերացնել    առանց     երաժշտության:       Այն      ձուլվում        է  

տեսապատկերներին,    հաղորդում      դրանց       հուզական       երանգ,   ստեղծում  

իրավիճակին     հատուկ      տարմադրություն,     բնութագրում       հերոսներին     և  

ամբողջացնում     նրանց     կերպարը:    Այս    կերպ     տվյալ  ֆիլմը  լինում  է  ավելի  

տպավորիչ  և  դաջվում  հանդիսատեսի  հիշողության  մեջ: 

 Հայկական  առաջին    հնչյունային     կինոնակարը     ՙ Պեպո ՚-ն  է:   Այն    

նկարահանվել    է  1935    թվականին     Գաբրիել    Սունդուկյանի       համանուն  

կատակերգության  հիման  վրա:  Կինոնկարի  երաժշտության  հեղինակը  Արամ  

Խաչատրյանն է :  

 Արամ        Խաչատրյանը      երաժշտություն     է  գրել    նաև     մի    շարք  այլ  

կինոնակարների  համար՝ հայկական  ,,Զանգեզուր,,, ռուսական  ,, Ստալինգրադյան  

ճակատամարտը,, , ,, Ծովակալ  Ուշակով,, ,  ,, Օթելլո,,  և  այլն: 

ԻՆՏԵԳՐՎԱԾ   ԴԱՍ  

 

 

Այժմ  ներկայացնում  եմ  ինտեգրված   դասի  օրինակ  

 

Թեմա՝   Երաժշտությունը  և  գրականությունը 

Դասի թեման՝ Ա, Տիգրանյան ՙ Անուշ՚ օպերա 

Ունկնդրել և ուսուցանել ՙ Ամպի  տակից ՚ խմբերգը 

Ունկնդրել  ՙ Համբարձում  յայլա՚ խմբերգը 

 

Դասի  նպատակները 

 

Ուսուցանող՝ ծանոթացնել  Ա. Տիգրանյանի  և նրա ՙ Անուշ ՚ օպերայի  հետ, 

Սովորեցնել  ՙ Ամպի  տակից ՚ խմբերգը:Աշակեևտներին ցույց  տալ  երաժշտության 

և գրականության  կապի  կարևորությունը: 

Զարգացնող՝        զարգացնել  ճիշտ  երգչային դրվածքով  երգը  կատարելու   և  

ունկնդրվող   ստեղծագործությունը վերլուծելու , ինքնուրույն  կարծիք  հայտնելու   

կարողությունները: 

Դաստիարակող՝     կարևորել  օպերային արվեստում  երաժշտության  և  

գրականության  կապը, դաստիարակել  սեր   և  հետաքրքրություն   հայ  ազգային  

օպերայի  հանդեպ: 

 

Դասի     ընթացքը 

 

Խթանման     փուլ 

Մտագրոհի  միջոցով ստուգել աշակերտների  գիտելիքները Ա, Տիգրանյանի  և նրա 

օպերաների  մասին: 

  

Իմաստի   ընկալման   փուլ 

 Մի քանի  խոսքով  ծանոթացնել  Տիգրանյանի  ստեղծագործությանը   :Բաժանել  

աշակերտներին    4 խմբի:Յուրաքանչյուրին     տալ    գրքից        որոշակի  հատված: 

խմբերը   ինքնուրույն սովորում  են ՙՓոխներգործուն  նշանների  համակարգ ՚ 

մեթոդով:   Յուրաքանչյուրը ներկայացնում է իր կարդացածը, հետո բոլորը միասին  

քննարկում և վերլուծում  են    անծանոթ  տեղեկությունները  :Ունկնդրել   ՙԱմպի  

տակից ՚ խմբերգը  ՙԱնուշ՚օպերայից,տալ  հարցեր. 

 Ծանոթ է արդյոք այդ խմբերգը 

 Երբ և որտեղ եք ունկնդրել այն 

 Ինչ գրական տեքստի  հիման  վրա  է  ստեղծվել   այն 

 Ինչպիսի բնույթ և տրամադրություն  ունի 

Սովորեցնել  երգը ,ունկնդրել ՙՀամբարձում յայլա՚ խմբերգը,պատմել Համբարձման 

տոնի  մասին,վերլուծել երաժշտության բնույթը,   տրամադրությունը   և     կատարել  

ռիթմական   նվագակցություն; 

 

 



  17 
 

ՙԱմպի տակից՚                                              ՙ Համբարձում յայլա՚ 

 

                                                                 Ծիսական երգ 

                 Մեղեդային                             Համբարձման տոնի 

           Տխուր                                                 ուրախ 

         չափավոր                     Խմբերգ              աշխույժ 

                                           Թումանյան            պարերգ 

                                          Տիգրանյան 

                                        ՙԱնուշ՚օպերա 

 

 

 

 

 

 

 

 

 

 

 

Կշռադատման  փուլում  աշակերտները  համեմատում  են  երկու խմբերգերը  ՙՎենի  

դիագրամի՚  միջոցով,  նշում առանձնահատկությունները   և   աշխատում  են 

աշխատանքային տետրում: Դասի վերջում   աշակերտները   պատկերացում են 

կազմում Համբարձման տոնի վերաբերյալ, արժևորում են հայկական  

ավանդույթները,  ծիսական  երգերը,  երաժշտության և գրականության կապից 

ստեղծված ժանրի՝ օպերայի կարևորությունը: Նրանք սովորում են մաքուր  և ճիշտ 

ինտոնացիայով  երգել,նվագակցել բնական նվագարաններով և գեղեցիկ պարային  

շարժումներ  կատարել: 

ԵԶՐԱԿԱՑՈՒԹՅՈՒՆ 

 

 

 

    Այսպիսով  աշակերտները  գիտակցում  են ,որ  արվեստի  տեսակները   կարող  

են  և՜  արտահայտել  և՜  նկարագրել  և՜  պատկերել:   Արտահայտում  են  մարդկային  

զգացմունքներ,  մտքեր,  տրամադրություններ,  վերաբերմունք  կյանքի  նկատմամ, 

նկարագրում  բնության երևույթներ ,շարժում,  ժեստեր  դիմախաղ: 

5-րդ  դասարանի  աշակերտները  օգտվելով  արվեստների  զգայական  

առանձնահատկություններից  հնարավորություն   են  ստանում  խորացնելու    

ճանաչողական    գործունեության  սեփական  փորձը,   զարգացնելու  

հաղորդակցական   համագործակցային  ,  ինքնուրույն     գործունեության  ,  

ստեղծագործական   կարողությունների   և հմտությունների  շրջանակը: 

Երաժշտության  և  արվեստի  մյուս  ճյուղերի  փոխազդեցության  և  

համագործակցության  միջոցով  հնարավոր  է  դառնում  ստեղծել արվեստի  

գլուխգործոցներ՝տարբեր  ժանրերում,որոնք  նպաստում  են աշակերտների  

պատկերային  և  զգայական  մտածողության զարգացմանը  

    Այս  հետազոտական  աշխատանքը  հնարավորություն  կտա    նաև  ուսուցչին 

ճիշտ  և  արդյունավետ  կազմակերպել  ինտեգրված  դասերը: 

